
infaillible, que vous en auez auiourd'huy reçeu vne Lettre, ie viens vous coniurer, & vous coniurer auec ardeur, de me vouloir dire ſeulement s'il ne vous aprend pas que Clelie ſoit viuante. Ie ne vous demande pas, adiouſta-t'il, que vous me diſiez ny où il va, ny où il eſt preſentement : car comme ie ſçay bien que l'honneur ne vous permet pas de me le dire, ie croy qu'il ne me permet pas auſſi de vous le demander : & i'ay meſme ſi bonne opinion de vous, que ie ſuis perſuadé que ie vous le demanderois inutilement : c'eſt pourquoy ie ne veux pas que la force de mon amour, m'oblige à vous faire vne inutile propoſition. Mais Stenius, tout ce que ie veux de vous, eſt qu'en faueur d'vn Amant affligé, vous me diſiez ſeulement, Clelie eſt viuante, ſans me dire en quel

